
· Erbyn hyn mae diwygiad yn air hen ffasiwn nad oes bron neb yn deall ei ystyr.
· Ar adegau yn hanes Cymru mae’r gair diwygiad wedi creu cyffro mawr trwy’r wlad, ac wedi golygu bywyd newydd oddi fewn i’r capeli ac eglwysi Cristnogol.  Mae wedi arwain at fwrlwm diwylliannol a chyfoeth o lenyddiaeth a cherddoriaeth.
· Mae’n ffaith bod Cristnogaeth, ac felly diwygiadau, wedi cael effaith amhrisiadwy ar Gymru. 
Diffiniad1
· Puro ac ad-drefnu o fewn yr eglwys/capel.
· Tywalltiad o’r Ysbryd Glân gan Dduw, yn arwain at ddeffroad crefyddol, profiad dyfnach o Dduw, bywyd newydd yn yr Eglwys, a llawer iawn o bobl yn ymroi i fyw yn ufudd i Dduw trwy ffydd yn Iesu Grist. (Actau 2:1-13, 41)
· Rhwng 1762 a 1862 bu o leiaf 15 o ddiwygiadau/adfywiadau crefyddol yng Nghymru a’u canlyniadau’n gorlifo i’r gymdeithas. Bu diwygiad enwog hefyd yn 1904.
Cymru a Christnogaeth 
· Amhosibl yw byw yng Nghymru heb weld dylanwad Cristnogaeth ar y wlad:

a)  Mewn enwau lleoedd

b)  Mewn enwau pobl 

c)  Mewn eglwysi a chapeli ar hyd y wlad

ch)  Mewn cerfluniau a chofgolofnau mewn llawer man

d)   Mewn llenyddiaeth, o’r enghreifftiau cynharaf oll o ysgrifennu yn y Gymraeg

dd) Mewn iaith – llu o eiriau a phriod-ddulliau â’u gwreiddiau yn y Beibl.

e)    Ac yn llawer o ffigurau mwyaf hanes Cymru, sydd wedi dylanwadu’n helaeth ar fywyd y   genedl.

Iaith ac addysg: 
· Ers ‘Oes y Seintiau’ (o gwmpas y 6ed ganrif) mae Cristnogaeth, y Gymraeg ac addysg wedi cael eu cysylltu’n glòs â’i gilydd. Sefydlodd rai o’r Cristnogion cynnar (Dyfrig, Illtud, Beuno) ysgolion i addysgu a hyfforddi Cristnogion eraill. Pregethodd rhai ar hyd a lled y wlad gan rannu neges y Beibl gyda’u cyd-Gymry.
· Y Diwygiad Protestannaidd yn Ewrop a arweiniodd at ddeddf yn dweud bod rhaid cael cyfieithiad Cymraeg o'r Beibl ym mhob plwyf yng Nghymru. Yn aml dywedir mai’r cyfieithiad yma o’r Beibl a achubodd yr iaith Gymraeg ac a unodd y Cymry mewn dealltwriaeth o un iaith ysgrifenedig, gyfoethog ac eang. 
· Sefydlodd Griffith Jones o Landdowror rwydwaith o ysgolion cylchynol  o 1737 ymlaen, ysgolion a greodd gynulleidfa o ddarllenwyr Cymraeg a galw cyson am gopïau o'r Beibl. 

· Beibl William Morgan a ddefnyddid yn yr ysgolion cylchynol, lle y cafodd miloedd o Gymry eu haddysg.
Diwygiad ac ymwybyddiaeth genedlaethol y Cymry
· Oherwydd agosrwydd Cymru at Loegr a Llundain, mae’n anodd gweld sut y byddai Cymru wedi medru cadw ei harwahanrwydd cenedlaethol yn fyw yn hir yn y byd modern.  Yng Nghymru y ffactor allweddol oedd yr ymwybyddiaeth o ddiwylliant gwahanol, wedi ei borthi a’i gyfoethogi gan iaith a llenyddiaeth a oedd yn seiliedig i raddau helaeth ar y Beibl Cymraeg.
· Cadarnhawyd y gwahaniaeth gan ddiwygiadau (adfywiadau crefyddol) yng Nghymru yn yr 18fed, 19eg a’r 20fed ganrif.  Gwelid cyfuniad arbennig o ruddin, urddas a doethineb yng ngwerin Cymru dros flynyddoedd lawer oherwydd effaith diwygiad a chrefydd Feiblaidd ar y wlad.
Diwygiad a chymdeithas
· Oherwydd effaith adfywiadau/diwygiadau Cristnogol ar galonnau’r bobl roedd newidiadau mawr i’w gweld  yn y gymdeithas. Datblygodd rhyw fath o ‘wareiddiad’ Cristnogol, yn seiliedig i raddau helaeth ar egwyddorion y Beibl: cerddoriaeth, llenyddiaeth, addysg, cymuned glòs, hunanhyder, moesoldeb a chyfiawnder cymdeithasol.
· Erbyn hyn mae cenhadon o Korea a’r UD yn dod i Gymru. Mae’r capeli a’r eglwysi yn cau. Ond, pwy a ŵyr beth yw’r dyfodol?
Testunau Trafod
1. Nasareth, Nebo, Llandeilo, Ysgol Morgan Llwyd; mae nifer o enwau lleoedd yng Nghymru a gwreiddiau Cristnogol. Rhestrwch rai yn eich ardal a thrafodwch eu tarddiad.
2. Heb gewri Cristnogol y gorffennol efallai na fyddai’r iaith Gymraeg yn fyw ac y byddai Cymru yn wlad wahanol iawn. Ystyriwch gyfraniad un Cristion Cymraeg o’ch dewis chi i hanes Cymru.
Noddwyd gan Ebeneser, Caerdydd (Cynllun Agape)

